
ЗАХИДАЛ 51

	 

	ХАРШААС МАХМУДЫН ҮЕ ХҮРТЭЛХ УМАРД ЭНЭТХЭГ

	 

	1932 оны зургаадугаар сарын 1

	 

	Бид одоо араб буюу сарацины тухай яриагаа түр орхиж бусад орны тухай өгүүлье. Арабууд хүчирхэг улс болж байлдан дагуулж, тэлж өргөжин сүүлдээ унахад хүрсэн энэ хооронд Энэтхэг, Хятад, Европын орнуудад ямар үйл явдал болж байв аа? Арабууд 732 онд Францын Турийн дэргэд Карл Мартеллийн удирдсан нэгдсэн армид цохигдож, тэд Дундад Азийг байлдан дагуулж, Энэтхэгийн Синд мужид орж ирсэн тухай бид үүний өмнө цухас дурдан өнгөрсөн билээ. Эхлээд Энэтхэгийн тухай ярья. 

	Канауджийн эзэн Харшавархан 648 онд нас баржээ, түүний нас барснаас хойш Умард Энэтхэг улс төрийн талаар бутарсан нь нэлээд илэрхий болжээ. Тэр үйл явц хэсэг зуур үргэлжлэн байтал индуизм буддизмын хоорондын зөрчил мөргөлдөөн түүнд улам түлхэц болжээ. Харшийн эзэгнэлийн үед гаднаас нь харахад аятай сайхан үзэгдэх боловч тэр нь зөвхөн түр зуурын үзэгдэл байв. Түүний дараа умардад хэд хэдэн жижиг улс бий болж тэд заримдаа түр зуур алдаршиж, зарим үед хоорондоо муудалцдаг байлаа. Харшаас хойш тэрхүү гурван зуун жилийн турш ч урлаг, утга зохиол цэцэглэн хөгжиж, нийтийн олон сайхан барилга байгууламж сүндэрлэн босож байв. Тэр үед самгарди хэлээр бичигдсэн Бхавабхути, Раджасекхара зэрэг утга зохиолын хэд хэдэн нэртэй төлөөлөгчид амьдран байсан бөгөөд улс төрийн ямар ч чухал үүрэг гүйцэтгээгүй мөртөө урлаг шинжлэх ухааныг хөгжүүлсний ачаар нэр нь алдаршсан олон хаан эзэн гарч байв. Тийм эзний нэг нь хамгийн сайн хааны дүрээр бараг домог болон яригддаг байсан Бхожа хаан ба хүмүүс түүнийг өнөө үед ч мөн л тийм гэж ойлгодог байна. 

	Гэвч тийм гэрэлт улбаа байсан хэдий боловч умард Энэтхэг унах зүг рүүгээ хэлбийж байлаа. Харин Өмнөд Энэтхэг дахин урагшлан өндийж Умардаасаа давамгайлах болсон байна. Би үүний өмнө бичсэн нэг захидалдаа (44˗р) тэр үеийн өмнөд нутаг: Чалукья, Чолуудын эзэнт улс, Паллавууд, Раштракутын тухай чамд бага сага өгүүлж байсан билээ. Богинохон наслах зуураа нийт улс орныхоо боловсролтой ба бичиг үсэг үл мэдэх бүх хүнд гүн их нөлөө үзүүлж буддизмыг Энэтхэгт бараг эцэс болгож чадсан Шанкарачарьягийн тухай ч би бас ярьж байсан. Тэр энэ бүхнийг хийж амжуулаад байсан яг тэр үед Энэтхэгийн хаалгыг бас өөр нэг шашин ирж тогшин, хожим нь байлдан дагуулагчдынхаа хүчээр дайран орж ирж, оршин байсан байгуулалд тэрслэх болсон нь нэн хачирхалтай!

	Арабууд бүр Харшийг амьд байх үед Энэтхэгийн хилд түргэн ойртон иржээ. Тэд нэг хэсэгтээ хүлгэлзэн байснаа Синд мужийг эзлэн авчээ. 710 онд арван долоон настай залуу Мухаммад˗ибн˗Касимаар толгойлуулсан арабын арми Дорнод Пенжабын Мултан хүртэл Инд мөрний хөвөөг эзлэн авчээ. Арабууд Энэтхэгт тэр хүрээд зогссон юм. Хэрэв арабууд хүч тавьсан бол түүнээс цааш явж болох л байв. Умард Энэтхэг суларсан байсан тул тэр бол хэцүү асуудал биш байв. Гэвч хэдийгээр тэдгээр арабууд хийгээд хөрш оршин байсан хаадын хооронд цөөнгүй мөргөлдөөн болж байсан ч гэсэн Энэтхэгийг байлдан дагуулах гэсэн зохион байгуулалттай оролдлого хийгээгүй байна. Тийм учраас зөвхөн Синдыг эзэлсэн явдал улс төрийн хувьд онцын холбогдолгүй явдал байлаа. Лалынхан Энэтхэгийг хэдэн зуун жил өнгөрсний дараа байлдан дагуулсан юм. Арабууд Энэтхэгийн ард түмэнтэй харилцах болсон нь соёлын хөгжилд үнэхээр үр ашигтай болжээ. 

	Арабууд өмнөд энэтхэгийн хаадтай, ялангуяа Раштракуттай нөхөрсөг харилцаатай байжээ. Энэтхэгийн өрнөд эргийн дагуу арабууд олноороо суурьшиж, өөрсдийн сууринуудад лалын шашны сүм байгуулж байв. Арабын жуулчид, худалдаачид Энэтхэгийн янз бүрийн нутгаар бэдэн явж байлаа. Анагаах ухааны талаар гойд алдартай байсан Такшашил буюу Таксил дэх умардын их сургуульд арабын олон оюутан ирдэг байжээ. Харун˗ар˗Рашидын үед энэтхэгийн шинжлэх ухааныг Багдадад өндрөөр үнэлдэг байсан ба эмнэлгийн газар, эмнэлгийн сургууль байгуулах ажлаар Энэтхэгийн эмч нар тийш очиж байжээ. Математик ба одон орны талаар гарсан олон номыг самгарди хэлнээс араб хэлэнд орчуулж байв. 

	Тийнхүү эртний энэтхэг˗арийн соёлоос арабууд олон зүйлийг уламжлан авчээ. Тэд бас Персийн ари соёлоос ч их зүйл сурч грекийнхээс ч авсан юм бий. Арабууд ид хөгжин цэцэглэх үедээ бараг шинэ арьстан байсан бөгөөд орчин тойрныхоо эртний бүх соёлыг ашиглаж, тэднээс их зүйлийг сурч тэр үндсэн дээрээ өөрсдийн араб, мавритан соёлыг бүтээжээ. Тэдний соёлын амьдрал бусдынхтай харьцуулбал богино настай ч гэсэн Дундад зууны үеийн Европын бараан өнгийг гялалзсан хурц гэрлээр гийгүүлсэн зүйл байлаа. 

	Тэр үед арабууд энэтхэг˗арийн болон грек, персийн соёлтой харилцан өөрт олз ашиг олж аваад байхад энэтхэг грекүүд арабуудтай харилцаа тогтоолоо гээд олж авсан юмаар тун дульхан байсан нь нэн хачин. Энэ нь тэр үед арабууд ид залуу, эрчим хүч нь оргилон байсан, гэтэл бусад нь цөм өөрчлөлт хийхийг нэг их эрмэлзэхгүй, өөрсдийн зуршсан замаар явж байсан хуучин үндэстнүүд байсантай холбоотой ч байж болох юм. Нас хөгшрөх гэдэг бие хүнд нөлөөлдөг шиг үндэстэн буюу ард түмэнд ч нөлөөлдөг нь сонин юм, тэр нь үндэстнийг хөдөлгөөн багатай бие сэтгэлийг нь хөшүүн, өөрчлөлт хийхээс зүрхшээж төвийг сахигч болгон хувиргадаг байна. 

	Тийм учраас арабуудтай хэдэн зуун жил харилцаатай байсан боловч тэр нь Энэтхэгт ямар нэгэн мэдэгдэхүйц нөлөө үзүүлээгүй бөгөөд өөрчлөгдсөн юм гараагүй байна. Гэтэл тэр урт удаан хугацаанд Энэтхэг шинэ шашин болох исламын талаар ямар нэгэн төсөөлөл авсан байх ёстой билээ. Тэр нь ямар нэгэн дургүйцэлтэй тулгарч байгаагүй биз. Индуизм ба исламын хооронд ямар нэгэн эвдрэлцээн гарч байсангүй. Гэтэл бүр хожим тэр хоёр шашин эвдрэлцэж, тохиролцохгүй болсон нь сонин хэрэг, Зөвхөн арван нэгдүгээр зууны үед ислам гартаа илд барин байлдан дагуулагчийн ёсоор Энэтхэгт орж ирэх үед л Энэтхэг орон хилэгнэн дургүйцэж, хүлцэнгүй байдгаа больж үзэн ядаж, дайсагнах болжээ. 

	Энэтхэгт галдан шатааж, алж хядахаар илд барин орж ирсэн хүн бол Махмуд Газневи байлаа. Газни бол одоо Афганистанд байдаг жижиг хот билээ. Аравдугаар зууны үед Газнигаар төвлөрсөн нэгэн улс бий болжээ. Дундад азийн улсууд багдадын халифын захиргаанд ёсон төдий байх боловч Харун˗ар˗Рашидын нас барсны дараа халифуудын эрх мэдэл суларч эзэнт улс нь хэд хэдэн тусгаар тогтносон улс болж салсан гэдгийг би үүний өмнө бичсэн. Бид одоо чухам тэр үеийн байдлыг ярьж байнам. 975 онд Раб˗түрэгийн Сабуктегин гэгч хүн Газчи ба Кандахарын районд нэгэн улс байгуулжээ. Тэр бас Энэтхэг рүү халдан довтолж байв. Тэр үед Лахорын хаан Жайпал гэгч хүн байжээ. Жайпал Сабуктегины эсрэг Кабулын хөндий рүү маш осолтой аялал хийж бут цохигдсон байна. 

	Эцэг Сабуктегинийгээ Махмуд залгамжлан авчээ. Тэр бол морин цэрэг удирдахдаа гарамгай, авьяаслаг цэргийн жанжин байжээ. Тэрээр жил дараалан Энэтхэг рүү дайралт хийж, алж талж, тонож дээрэмдэн, асар их эд баялаг, олон хүн олзлон аваачдаг байлаа. Тэр нийтдээ арван долоон удаа дайралт хийсний ганц Кашмирын тэнд хийсэн дайралт нь л амжилтгүй болж байжээ. Бусад нь цөм амжилттай болж, нийт умард Энэтхэгт нэг ёсны аянга болж байв. Махмуд Паталипутра, Матхура, Самнахта хүртэл нэвтэрчээ. Тэр Стханешвараас хоёр мянган хүн, асар их эд баялаг олзлон аваачиж байсан гэж ярилцдаг. Тэгэхдээ Самнахтаас хамгийн их зүйл олзлон аваачсан байжээ. Тэнд олон зуун жилийн өргөл барьцыг хураасан том сүмүүдийн нэг байдаг байв. Махмудыг ойртон ирэх үед олон мянган хүн тахин шүтдэг байсан бурхны ид шидийн гайхамшиг нь авран хамгаална гэж найдан сүмд хоргодон нуугджээ. Гэвч сүсэгтний санаснаар тийм гайхамшиг ховорхон тохиолддог ажээ. Махмуд сүмд дайран орж дээрэм тонуул хийх үеэр ид шидийн гайхамшигт найдсан тавин мянган хүн алагдсан гэж ярилцдаг ажээ. 

	Махмуд 1030 онд нас баржээ. Тэр үед Пенджаб ба Синд бүхэлдээ түүний эзэгнэлд байв. Махмуд бол исламыг Энэтхэгт дэлгэрүүлэхээр ирсэн исламын агуу их удирдагчдын нэг гэж тооцогддог юм. Лалынхны ихэнх нь түүгээр бахархдаг байхад индусуудын ихэнх нь түүнийг үзэн яддаг байлаа. Тэр хэрэг дээрээ шашны төлөөлөгч байсан гэдэг нь юу л бол. Тэр лалын шашинтан байсан нь үнэн боловч зөвхөн нэрийн төдий зүйл байв. Юуны өмнө тэр сүрхий дайнч цэрэг хүн байлаа. Тэр Энэтхэгт байлдан дагуулах, тонуул дээрэм хийхээр ирсэн юм. Харамсалтай нь тийм ажлыг цэргүүд л хийдэг бөгөөд ямар ч шашин шүтдэг байлаа гэсэн тэр тэгж л хандах байсан. Тэр Синдын лалын эздийг занан сүрдүүлж улмаар тэднийг өөртөө захирагдан алба төлдөг болгосны дараа сая өршөөл үзүүлж байжээ. Тэр бас багдадын халифыг ална гэж Сүрдүүлэн Самаркандыг өөртөө найр тавьж өгөхийг шаардаж байжээ. Тийм учраас бид Махмудыг ерийн нэг азтай цэргээс дээгүүр авч үздэг байсан алдаатай үзэлд автахгүй байх нь чухал. 

	Махмуд энэтхэгээс олон тооны уран барилгачдыг Газнид аваачин гоё сайхан сүм бариулж түүнийгээ «Тэнгэрийн дагина» хэмээн нэрлэж байв. Тэр цэцэрлэгт их дуртай хүн байжээ. 

	Матхурын тухай Махмудын үлдээсэн товч баримтаас үзэхэд тэр их том хот байжээ. Махмуд Газнид байсан өөрийн амбан сайдад илгээсэн илгээлтдээ: «Энд (Матхурт) сүсэгтэн олны итгэлээс бат бөх тийм олон барилга бий. Сая динар (эртний арабын орнуудын алтан зоос) зарцууллаа ч гэсэн энэ хот одоогийнх шиг ийм сайхан байж чадах уу, хоёр зуу хүрэхгүй жилийн дотор ийм хотыг яаж барьж чадах сан билээ» гэсэн байв. 

	Матхурын тухай Махмудын ийн бичиж байсныг бид фирдоусийн өгүүллээс олж уншиж болох билээ. Фирдоуси бол Махмудын үед амьдарч байсан персийн их яруу найрагч хүн. Би өнгөрсөн жил бичсэн нэг захидалдаа Фирдоуси болон түүний гол зохиол «Шахнамийн» тухай өгүүлж байснаа санаж байна. «Шахнамег» Махмудын хүсэлтээр бичсэн, хоёр мөр шүлэг тутамд нэг алтан динар төлнө гэж Махмуд амласан байсан гэж ярилцдаг юм. Фирдоуси товчлон хураангуйлж бичихдээ дургүй хүн байсан тул маш дэлгэрэнгүй том зохиол туурвисан ажээ. Тэрээр бичсэн олон мянган хоёр мөрт шүлгээ Махмудад өгсөнд Махмуд бахдан сайшаасан боловч дэндүү их хөлс төлнө хэмээн хуумгай амласандаа харамсжээ. Тэгээд амласнаасаа хамаагүй бага мөнгө төлөхийг оролдсонд Фирдоуси ихэд хилэгнэн уурлаж юу ч авахаас татгалзжээ. 

	Бид Харшаас Махмудын үе хүртэлх урт хугацааны түүхийг танилцаж гурван зуун тавь гаруй жилийн хугацаан дахь энэтхэгийн түүхийн зарим хэсгийг авч үзэв. Энэ үеийн талаар сонирхолтой олон юм ярьж болох боловч тэр талаар миний мэдэх юм дульхан тул дуугүй өнгөрсөн нь дээр гэж бодлоо. Хоорондоо тулалдаж зарим үед Панчалын хаант улс шиг том хаант улсыг Умард Энэтхэгт байгуулж байсан янз бүрийн хаад эздийн тухай, Канауж хотыг Кашмирын хаан довтлон түр зуур эзлэн авч байсан. дараа нь Бенгалийн хаан бүр хожим өмнөд энэтхэгийн хаан Раштракут эзлэн авч байсан зэрэг түүний дээр доороо орж явсан түүхээс юм ярьж болох л байсан. Гэвч түүний тухай өгүүлэх нь ашиг багатай бөгөөд толгойг чинь эргүүлэхийн нэмэр биз. 

	Бид Энэтхэгийн түүхийн нэгэн том бүлгийг үзэж дуусгалаа, одоо шинэ бүлэг эхлэх болно. Түүх нь тасралтгүй урсах гол мөрнийг санагдуулах бөгөөд түүнийг үечлэн хуваах нь хэцүү, зарим талаар буруу юм. Тэглээ ч гэсэн түүхэнд өөрчлөлт гарч нэг үе дуусаж нөгөө үе эхэлж байгааг бид заримдаа харж болно. Тийм өөрчлөлт гэнэт болдоггүй бөгөөд түүхийн үе үл ажиглагдмаар нэгээс нөгөөд шилжинэ. Тийнхүү бид Энэтхэгийн түүхийн эцэс төгсгөлгүй үйл явдлын нэгэн үеийг дуусгав. Бидний яриад байсан индустаны үе гэгч дуусах дөхөж, хэдэн мянган жилийн турш цэцэглэн байсан энэтхэг˗арийн соёл шинэ халдагчдын эсрэг тэмцэх хэрэгтэй болжээ. Тэгэхдээ энэ өөрчлөлт гэнэт болоогүй, алгуур аажим үйл явц байсан гэдгийг саналтай. Ислам Махмудын хамт Умард Энэтхэгт орж иржээ. Энэтхэгийн өмнөд нутаг лалын байлдан дагуулагчдын гарт удтал өртөөгүй ба Бенгаль хүртэл хоёр зуу гаруй жилийн турш түүнээс ангид байв. Умард Энэтхэгт Читор түүхийн дараачийн үеүдэд баатарлаг байдлаараа нэрд гарч раджпутын овгийнхны цугларах төв болсныг бид харж байна. Тэгэхдээ лалынхны байлдан дагуулалт улам давшингуй үргэлжилсээр байсан агаад ямар ч баатарлаг явдал түүнийг зогсоож чадахааргүй байв. Эртний энэтхэг¬˗арийн үеийн Энэтхэг нэгэнт уналтад ороод байсанд эргэлзэх явдалгүй билээ. 

	Энэтхэг˗арийн соёл харь нутгийнхан хийгээд байлдан дагуулагчдыг тогтоон барих чадваргүй болсон тул хориглон хамгаалах ажилд оржээ. Тэр нь өөрийгөө хамгаалахын тулд гадаад ертөнцөөс тасарсан байв. Тэд кастынхаа ёсны урьдын уян хатан байдлыг үгүй болгож илүү харгис зогсонги болсон ажээ. Эмэгтэйчүүдийн эрх чөлөөг хязгаарлажээ. Тосгоны захиргаад нь хүртэл аажмаар хэлтийн доройтжээ. Тийнхүү илүү эрчим зоригтой ард түмний өмнө ухралт хийх болсон ч гэсэн энэтхэг˗арийн соёл түүнд сөрөг нөлөө үзүүлж уламжлалдаа татан оруулахыг хичээсээр байжээ. Түүний уусган шингээх чадвар асар их байсан учир тэд байлдан дагуулагчдаа соёлын талаар байлдан дагуулах ажлыг ямар нэгэн хэмжээгээр хийж чадаж байлаа. 

	Энэ бол энэтхэг˗арийн соёл иргэншил ба арабуудын өндөр соёлын хооронд болж байсан тэмцэл биш гэдгийг чи санах нь чухал. Энэ нь соёл иргэншилтэй боловч уналтынхаа шатанд ороод байсан Энэтхэг орон, лалын шашинтан болоод удаагүй соёл иргэншилд хагас дутуу зэрэгцэн яваа ихэвчлэн Төв Азийн нүүдэлчин ард түмний хоорондын тэмцэл байв. Харамсалтай нь ислам Энэтхэгт соёл иргэншилгүй байдал, Махмудын аюулт довтолгоотой зууралдан байсан учир тэмцэл улам ихэссэн байна. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

